
Efni:  Búnaður til útsendinga útvarps í veggöngum.    

Ágætu viðtakendur! 

Vakin skal athygli á að í þeim veggöngum sem nú eru í notkun á Íslandi er hvergi hægt að ná útsendingum 

útvarps nema í Hvalfjarðargöngum og nú hinum nýju Norðfjarðargöngum. Þá er gert ráð fyrir að ná megi 

útsendingum útvarps í væntanlegum Vaðlaheiðargöngum. Einnig þykir líklegt að sú verði raunin með 

Dýrafjarðargöng, sem taka á í notkun 2020.  

Af hálfu Samgöngufélagsins hefur með aðstoð Verkfræðistofunnar Eflu hf. verið skoðað hvað þurfi til að 

ná megi útsendingum útvarps í þeim veggöngum þar sem þær nást ekki nú. Fyrir liggur að í hinum nýrri 

göngum má með tiltölulega litlum tilkostnaði festa kaup á og koma fyrir búnaði til útvarpsútsendinga. Á 

þetta við um Bolungarvíkur-, Héðinsfjarðar-, Fáskrúðsfjarðar- og Almannaskarðsgöng. Í Bolungarvíkur-

göngum er áætlaður kostnaður t.d. um 8,5 m.kr. með virðisaukaskatti. Í hinum eldri göngum, sem 

jafnframt eru að mestu einbreið, er kostnaður nokkru hærri (allt að 56 m.kr. í göngum undir Breiðadals- 

og Botnsheiðar) enda er þar ekki búnaður til staðar sem nýtist í hinum nýrri göngum (svonefndur 

lekakapall) sem styðjast má við til útvarpsútsendinga.   

Hér á eftir er listi yfir veggöng hérlendis, lengd þeirra og daglega meðaltalsumferð á árinu 2016, en þessar 

upplýsingar eru sóttar af vef Vegagerðarinnar. Auk þess hafa verið settar inn mjög grófar áætlanir um 

kostnað við að koma upp búnað til útvarpssendinga fyrir hver göng.  

  Lengd í m Meðalumferð  
á dag 2016 

Áætlaður 
kostnaður 

Áætlaður 
kostnaður 

 

          

Bolungarvíkurgöng     5.400 817 8 m.kr.   

Göng undir Breiðdals- og Botnsheiði 
(þriggja arma, tveir þeirra einbreiðir 
með útskotum) 

    9.120 alls 640  56 m.kr.  

Strákagöng (einbreið með útskotum)        800 249  10 m.kr.  

Héðinsfjarðargöng  (tvenn göng)   11.000 650 15 m.kr.   

      

Múlagöng (einbreið með útskotum)     3.400 581  25 m.kr.  

Fáskrúðsfjarðargöng     5.900 627 10 m.kr.   

      

Almannaskarðsgöng     1.300    4 m.kr.   

Samtals   37 m.kr 85 m.kr. 122 m.kr. 

(Hér eru ekki talin Húsavíkurhöfðagöng, sem ekki eru ætluð almennri umferð né göng um Arnarneshamar milli 

Súðavíkur og Ísafjarðar, sem eru um 30 m). 

Búnaður fyrir Bolungarvíkurgöng býður upp á útsendingu á þremur rásum auk þess sem hann er búinn 

svokölluðu yfirkalli, þ.e. neyðaraðilar geta rofið útsendingu og komið á framfæri tilkynningum um útvarpið 

eingöngu til þeirra sem eru á ferð í göngunum hverju sinni. Verður vart sagt að kostnaður við þennan 

búnað og uppsetningu hans sé ýkja hár miðað við ávinninginn, enda ýmis búnaður til staðar í göngunum 

sem nýtist til að koma þessu útvarpssambandi á. 

Að öllu þessu athuguðu er hér með lagt til að hefja megi undirbúning þess að ná megi útsendingum útvarps 

í öllum veggöngum hérlendis og að gert verði ráð fyrir kostnaði við það í næstu samgönguáætlun eða á 

öðrum vettvangi eftir því sem við á.  

Þessu til stuðnings skulu eftirtalin atriði nefnd:   

 Möguleiki á að ná útsendingum útvarps eykur talsvert öryggi og ekki síður öryggistilfinningu 

vegfarenda, ekki síst þeirra sem óvanir eru ferðum um þau og þá sérstaklega í þeim göngum sem 

eru einbreið, þ.e. Flateyrar- og Súgandafjarðarlegg ganga undir Breiðadals- og Botnsheiðar, 

Múlagöngum og Strákagöngum. 

 Fyrir þá sem fara oft um er hvimleitt ef útvarpssamband rofnar í nokkrar mínútur í hverri ferð, en 

telja verður að óvíða sé meira hlustað á útvarp en í bílum og þá ekki síst í veggöngum þar sem að 

jafnaði er nokkru lægri hámarkshraði en á aðliggjandi vegum og fátt til að dreifa huganum. Ekki er 

ósennilegt að einhverjir nýti sér farsíma þegar þannig stendur á sem óneitanlega dregur úr 

umferðaröryggi.    

 Ákveðið réttlæti felst í því að ekki séu aðeins sum veggöng búin búnaði til útvarpsútsendinga en 

önnur ekki og þá ekki síst þau sem varasömust verða að teljast. Skal nefnt hér að vel mætti 

rökstyðja að merkja þyrfti sérstaklega göng sem ekki eru búin þessum búnaði.  

Í ljósi framanritaðs verður að telja brýnt að að öll veggöng á Íslandi verði sem fyrst búin búnaði til 

útsendinga útvarps til öryggis, hagræðis og þæginda fyrir þá sem þar fara um. Má nefna hér að ekki er 

annað vitað en útvarpsútsendingar náist í öllum veggöngum í Noregi og Færeyjum og sennilega víðast hvar 

í Evrópu. 

Þess skal að lokum getið að búnaður til útsendinga útvarps í Bolungarvíkurgöngum hefur verið settur upp 

og verður tekinn í notkun í dag, föstudaginn 15. september kl. 14:00. Verður fróðlegt að vita hver reynslan 

af honum verður. Á þá að vera unnt að ná þar útsendingum Rása 1 og 2 hjá Ríkisútvarpinu og Bylgjunnar í  

öllum göngunum auk þess sem hann býður upp á svonefnt innátal. Sérstaklega skal tekið fram að öll 

fjármögnun hefur verið á vegum Leiðar ehf. en litlir styrkir hafa fengist til þessa verkefnis, enn sem komið 

er a.m.k., en þess vænst að ef hann reynist traustur og skilar hlutverki sínu vel fáist útlagður kostnaður 

endurgreiddur í gegn um samgönguáætlun jafnframt því sem ráðist verði í uppsetningu búnaðar í öllum 

öðrum veggöngum hérlendis.  

Meðfylgjandi til fróðleiks er samningur milli Leiðar ehf. og Vegagerðarinnar, dags. 5. desember sl., um 

uppsetningu og nýtingu þessa búnaðar og minnisblað unnið fyrir Samgöngufélagið af Eflu hf., 

verkfræðistofu um útvarpskerfi í jarðgöngum, dags. í ágúst 2016. 

 

 

 

Jónas Guðmundsson 

formaður 

 

 


